Grái táttur

1. Tað var um eina miðja nátt,

mánin í Gøtu skín.

Líggjas vaknar í sínari song,

hann fram á gólvið trín.

Nú siglir Líggjas

við sín fríða knør

fyri Klakk og Gøtunes

at verja bóndans jørð.

Nú siglir Líggjas.

2. Talar hann á ein lítlan svein,

Lias Sofus tey kalla:

"Kynd tú vita á Mjóvanesi,

á Tyrli og Støðlafjalli."

3. Bøndur sóu vitarnar,

á Eysturoynni brunnu;

kirkjubømenn og nólsoyingar

hvørr um annan runnu.

4. Nú var ei at dvølja á føti,

hildurshanar láta.

Kvittaðu so til Gøtu norður,

moyggjar og møður gráta.

5. Kvitta teir til Syðrugøtu,

har skal fylkjast liðið;

summir sigldu, og summir róðu,

aðrir runnu og riðu.

6. Líggjas greiðir kappum frá,

lýsir miklan vanda:

"Kongsins menn og sendiboð

á Myrkjanoyri standa.

7. Her er komið bræv og boð

við posti norðan úr Bø:

Teir skulu taka eitt runudíki

frá Hans á Biskupsstøð."

8. Tað er henda sama morgun,

Líggjas býðst til ferðar,

Norskulóg í hondina

og Gráubók um herðar.

9. Tá ið hann fór av durum út,

hann heilsar síni frú:

"Hann skal mangur bleikur liggja,

í morgin ríður av búð."

10. Gongur hann til strandar oman,

kappar í hølum floymdu;

rívur hann upp tær neystahurðar,

ið bóndaknørrin goymdu.

11. Tóku teir út bóndaknørrin,

út í kláran dag;

tá vaks gras á barkanum

og mosi á hvørjum knæ.

12. Líggjas leggur í bátin inn

skjáttu við ferðarmati,

veðrasperil til nøglu setur.

Slíkt er bóndalæti.

13. Flota teir ta snekkjuna

fyri Gøtusandi,

Líggjas leypur í eystrið inn,

hinir standa á landi.

14. Líggjas tekur til orða svá,

hann lítur á saltan flógva:

"Her kemur eingin innanborða,

ið ei kann trúskap prógva."

15. Tekur hann upp ein slíðraknív

við so lítið ljóð;

sker hann seg í armin sín:

"Vit skulu blanda blóð."

16. Fyrst trein fram ein gamal maður,

nevndi seg Jóannes jall:

"Vit hava áður blandað blóð,

nú skulu vit blanda gall.

17. Geip so eitur mítt góða svørð,

søkt í fjalli inni;

manga hevur tað skilamann

skilt við vit og minni."

18. Fram steig Páll í Kirkjubø,

hann heldur á blástum kíki:

"Eg eri royndur í mongum vási,

eingin er mín líki.

19. Eg bar jarn á Dannebrog,

tá bliknaði mangur skalli;

sterka Dánjal í Seyrvági

eg tók undir Skælingsfjalli."

20. Tekur hann upp ein slíðraknív

við so mikið gaman,

sker hann seg í armin sín

- so væl runnu sveitar saman.

21. Næsti maður úr flokki trein,

hann bar stav í hendi:

"Eg eiti Jóannes Danielsen,

borin á brøttum lendi.

22. Tá ið eg fór av Velbastað,

tá bjóðst eg ei við frið,

svørðið hjá Ívar Beinleysa

eg spenti við mína lið."

23. Tekur hann upp ein slíðraknív

við so lítið gaman,

sker hann seg í armin sín,

men ei runni droyrar saman.

24. Tá gerst Líggjas ógvisligur:

"Her er svikaferð!"

Maðurin biður fyri sær,

hann innanborða er.

25. Triði maður úr flokki trein,

hann bar spenni við knø:

"Í víggi eiti eg Managarmur,

doyptur Pætur á Trøð.

26. Eg eri mær úr Skálavík,

havi hvønsmans tokka:

tí eri eg til Gøtu komin,

at vitar hava meg lokkað.

27. Tekur hann upp ein slíðraknív

við so lítið gaman,

sker hann seg í armin sín,

men ei runnu droyrar saman.

28. Líggjas rísnar á øðrum sinni,

sum boði brýtur í skúmi.

Maðurin leyp í bátin inn

og settist í rangarúmið.

29. Mælir Líggjas høvdingur,

hann gerst í huga trongur:

"Ei vil eg á hesum sinni

blóðið blanda longur.

30. Tykir mær tað løgið vera

- slíkt megu nornur kenna -

einans sveiti úr Kirkjubø

saman við mín vil renna."

31. Har komu fleiri nólsoyingar,

bæði stuttir og langir:

"Sleppið okkum til ferðar við,

vit eru raskir dreingir.

32. Vit eru vanir at fleyga fugl,

royta og kryvja seið.

Bjóða tit okkum á hildarfund,

so siga vit ikki nei."

33. Tá reis maður úr tara upp,

hann hevði ligið og sovið:

"Eg eri ein av lorvíksbóndum,

Sámal í Jógvansstovu."

34. "Tú skal vera vælkomin

hjá mær og mínum monnum:

einasti maður í Eysturoy,

ið fylgir mær av sonnum.

35. Trínið nú, kappar, í bátin inn,

tað geldur bóndans jørð;

Jóannes gamli skal stýrið taka

yvir Lorvíksfjørð."

36. Vundu teir upp eitt gamalt segl,

stikað við reip og rá,

sigldu so til Klaksvíkar,

sum søgur ganga frá.

37. Løgdu út av Gøtuvík,

slíkt eru menn í vási,

veltu upp tann stilla vág,

at brimið stóð í grasið.

38. Sjódregil stendur á Gøtunesi,

mælir við bøndur svá:

"Farið ikki til Klaksvíkar,

tað eru míni ráð!

39. Eg kann minnast allar menn

frá Gøtutrónda fræga.

Mætir forðaðu aldri teim,

ið bøttu um oydnan haga..

40. Tað sigi eg tær, Líggjas bóndi,

tú eigur hesa ferð,

forðar tú manni at grønka land,

tað er ikki kallmansgerð.

41. Tú bindur ikki alduna,

á Gøtunesi brýtur,

líka lítið mannin tann,

sum haka í hagan skjýtur."

42. Til tað svaraði Líggjas bóndi:

"Eg líti á mátt og megi.

Tað skal prógva orku mína,

sum hendir á hesum degi."

43. Tá reis upp eitt streymabár,

tað gjørdi so lítið av.

Allir spýðu bøndurnir,

og dregilin fór í kav.

44. Tá reis upp eitt streymabár

- tó annars eingin ødn;

bliknaðu allir bøndurnir,

teir reinsaðu hvørja gørn.

45. Løgdu teir á Lorvíksfjørð,

teir bæði róðu og sigldu;

kvittaðu so til Klaksvík norður,

tað gekk, sum Líggjas vildi.

46. Taka teir land á Biskupsstøð,

reystu bóndamenn.

Fyrsti táttur úti er,

men meira er eftir enn.

